Sevinc Nuruqızı
Ölərəm dərdindən, onu bil
 Dan yeri sökülürdü… Mavi səmanın qoynuna sanki qan çilənmişdi… Günəş çıxmağa hazırlaşdığı yeri köz kimi yandırırdı. Buludlar alovla qarsılmış kimi təlaşla aralanır, səma günəşi dünyaya gətirmək üçün son gücünü verirdi…

    Qadın göyüzünə sancılmağa hazır kimi görünən şişuclu qayanın zirvəsində idi… Kənardan baxana qaya o qədər sərt və hündür görünürdü ki, qadının onun sıldırımını necə qalxdığı sual doğururdu. Sahildə dayanıb nəzərlərini qayanın şiş ucundakı qadına zilləmiş sərsəri köpək də arada başını silkələyib sərin payız küləyinin üzünə-gözünə çırpdığı qum və yosunqarışıq dəniz suyunu ətrafa səpələyib bir anlığa qadına bu sualı verə bilərdi:

- Səni ora kim qaldırdı?

Amma vermirdi. Çünki zirvədəki qadın onsuz da onun sualını eşitməyəcəkdi. Çünki o öz köpək ağlıyla yaxşı anlayırdı ki, o qadın o qayanın sərt yoxuşuna çıxa bilməz… O qadını kədər qovmuşdu ora. Bir payız yarpağı kimi. Onu almışdı qoynuna, qayanın sərt üzünə, dəniz suyunun oyub-oyub parıldatdığı qapqara qoynuna çırpılmağa qoymamışdı onu. Aparıb düz zirvəyə
çıxartmışdı… Rəbbinin hüzuruna. Səmalarda söhbət daha yaxşı alınır. Göyüzündə pıçıltılar heç nəyə dəyib çiliklənmir. Göyüzü o pıçıltıları Rəbbin uca məqamına çatdırır…

Köpək gözlərini qadından çəkdi. Topa və pırpız quyruğunu ləpələrin üstündə oynada-oynada dənizin içərilərinə doğru irəlilədi… Dalğalar bir-birini qovdu, dəniz payız meşəsi kimi xışıldadı… Dalğalarla yuyulan sahilin sapsarı qumu küləyin qovduğu xəzan yarpaqları kimi dənizin içinə doğru axdı… Dan yerinə sıçramış qan sanki artdı. Qırmızı-narıncı damlalar az qaldı dənizə ələnsin. Lap azca qaldı ki, dəniz qan rəngli dalğalarla bəzənsin. Kükrəsin, şahə qalxsın, sahillərini al-qırmızı lalələrə boyasın. Nəhayət… Göyüzü günəşi doğdu… Göyüzü… Günəşi… Dalğaların qoynunda batıb-çıxan köpək başını səmaya doğru uzatdı. Günəşin ilk şüaları onun gözlərini qamaşdırdı. Əvvəl sevindi... Sonra başını çevirib zirvədəki qadına baxdı... Ulartıya bənzəyən səslə uzun-uzadı hürdü:
- Uuuuuhaaa, huuu, uuuuu…

Qadın əllərini səmaya açdı. Qəfil kükrəyən külək yaylığını alıb göyüzünə uçurdu:

- Rəbbim, məni bu qayanın şiş ucuna sən qaldırdın, deyilmi? “Yox” demə. Yalvarıram, “yox” demə. Yoxsa, dəli olaram. Mən quş deyiləm ki, uçam bura qonam… Sən qaldırdın… Sənə yaxın olum, deyəmi?! Yoxsa, mən bu qayanın sərt və sürüşkən üzü ilə necə qalxardım, Rəbbim?!
    Mənə nə isə deyəcəyin varmı, ya Rəbb?! Nədən səhərin bu çağında… Yoxsa ağlımı itirirəm? Yoxsa… Allahım, hüzurundayam. Rəbbim, günəşinin doğuşunu seyr etdim. Şəhanə idi. Sənə bir daha heyran oldum. Sehrinə-sirrinə büründüm, Rəbbim. Sənə yaxın olmaq nə qədər əsrarəngiz bir məqam! Sənə yaxın olmaq… Mən uşaq olanda Səni həmişə səmalarda axtarmışam… Gecələr gözümü sayrışan ulduzlara zilləyər və düşünərdim: “Sən oralardasan, ən parlaq ulduzun düz yanında”. İllər ötdü… Mən böyüdüm. Sənin ürəyimə necə köçdüyünü hər an daha çox hiss etdim. Qəlbimdə sənə yer eləməyə çalışdım. Nəfsimi, acımı, kinimi-kidurətimi təmizləyib, Səni aldım qəlbimə… Amma insan ki, insan. Uşaq alışqanlığım başımdan getmədi ki… Hər səninlə danışanda üzümü səmalara tutdum. Əllərimi açdım. İçimdəki Səni göyüzündə salamladım: “Mənim ucam, zirvəm, olmazsa olmazım”, - dedim. Sənə gəldim hər müşkülümdə. Hər sevincimdə. Hər kədərimdə Sənə gəldim… Rəbbim… Günəşin sübh doğuşunu sеуr etdirməklə nə demək istədin?! Mən də onu dünyaya eynən belə gətirdim. Oğlumu… Göyüzü qədər həyəcanlı idim. Düz doqquz ay idi ki, gözləyirdim onu. Sənin mənə necə bir hədiyyə edəcəyin o qədər maraqlı idi ki, ən sərt ağrıya belə dözməyə hazır idim. Doğuş sevinci acımı, ağrımı udurdu. Mən Sənin bəxşişini gətirirdim dünyaya. Ya Rəbb. Hər ani titrəyişi ilə canımdan necə qopduğunu hələ də xatırlayıram. Anbaan, zərrə-zərrə… Ah, necə xoşbəxt idim… İlk cingiltili və kəsik qışqırığında anladım Sənin böyüklüyünü… O nəhayətsiz sevincin qanadlarında uçanda bildim ki, dünyaya insan gətirdim... Və onu mənə Sən verdin… Rəbbim, onu mənə Sən verdin. Rəbbim, onu Sənə əmanət edirəm. Ona zəfər səadəti nəsib et. Zəfər səadəti… Səndən nə istəyəcəyimi çox düşündüm. Və sonda bu qənaətə gəldim… Sən ucaltdığını heç kəs endirə bilməz. Ucalt balamı…
    Dəniz xışıltı ilə sahilə doğru yeridi. Dalğalar sahildəki tək və sal qayanı yerindən

oynadacaqmış kimi sürətlə, ağ köpüklü ağızlarını açıb onu udmağa hazır vəhşi çılğınlıqla qayaya çırpıldı. Zərrələr düz zirvəyə qalxdı, qadının günəş nurunda ağ-çəhrayı parıltıyla bərq vuran sinəsi boyu süzüldü…

     Haradasa göy guruldadı… Haradasa şimşək çaxdı… Köpək səmtini dəyişdi. Səs gələn tərəfə üzdü. Qadın hönkürdü: “Rəbbim…”

… Döyüş sübh tezdən başlamışdı. Yerlə göy birləşmişdi sanki. Düşmən illərboyu arın-arxayın özgə torpağında tikib-qurduğu istehkamlarda oturub, aramsız atəş yağdırırdı. Vətən uğrunda müharibə gedirdi. Xalq dağ kimi parçalanıb qalxmış, qəlpə-qəlpə ətrafa səpilən oğullarını illərlə əsarətdə olan torpaq uğrunda savaşa göndərmişdi… Qarabağ savaş içində idi. Şuşa intizarla yol gözləyirdi… İnildəyirdi, ağrıyırdı, ağlayırdı… Dağlarının başındakı duman gözyaşı olub ələnirdi… Cıdır düzündə yallı gedən erməni çəkmələrinin yerinə hələ də ot bitməmişdi. O ayaq yerləri yandırmışdı torpağı, qarsalamışdı. Bütün gücünü-qüvvəsini çəkib çıxartmışdı yerin təkindən. Bulaqlarının suyu çəkilmişdi. Dilində-dodağındakı nəğmə itmişdi. Zümzümə də edə bilmirdi Şuşa. Adicə ağı da deyə bilmirdi, bayatı da çağıra bilmirdi… O yallı hələ də onun sinəsini kötəkləyirdi… O yallını oynayanların tərli bədənləri, kirli ağızları, kin-küdurətlə dolu beyinləri, qana susamış vicdanları, körpə qətlləri törətmiş əlləri doğma Azərbaycan musiqisinin sədaları altında necə iyrənc görünürdü… Unuda bilmirdi Şuşa, silə bilmirdi yaddaşından o iyrənc rəqsi… Yallı onun üçün matəm rəqsi idi… Şopenin “Matəm marşı”ndan fərqlənməyən bir ağırlıq yağırdı üstünə yallı ilə. Gecələri yata bilmirdi… Gözləri yumulmurdu… 
    Düz 28 ildi canına yığılan əcaib qəhqəhələr, yanıq yerləri, çapıq, əzik, göynək yerləri ağrıdırdı. İndi isə… Qala divarlarının o üzündən addım səsləri gəlirdi. İzdiham getdikcə yaxınlaşırdı. Ruhlar nigaran-nigaran səmada süzür, qəhərlə baş-başa vermiş dağları yarıb keçir, Cıdır düzünə çatanda yerə enir və nəhayətsiz ənginlikdə, yerlə göyün birləşən məqamında susmuş, sönmüş, çökmüş düzün ortasında həsrətlə üzü dağlara baxır, onların sarsılmış qürurunu qaytarmağa çalışırdılar…
Hardasa bir şeir səslənirdi. Və Şuşa bu şeirin hər misrasını məlhəm kimi yaralarına sürtür, payız rənglərinə bürünmüş yalqız meşələrinə çiləyirdi:

Səni yağışının rəngindən
Tanıyaram, Vətən!

İşıl-işıldı, deyilmi?!

Səni çiskininin ətrindən 
Tanıyaram, Vətən

Yovşan ətirliydi, unutmadım…

Səni küləyinin 

Mehrindən tanıyaram

Elə canayaxındı ki,

Yadımdadır

Mən tanıyaram,

Sən yağ təki…

Kədərimi suya çək

Bir az çiçək ətri qat.

Bir az təzə biçilmiş ot ətri…

Sağsansa, xəbər elə,
Bir ovuc yağış ələ …

Vətən…

Göyüzü tutuldu… Qəm yağdı hər qarışından. Şeir necə kövrəltmişdi Yaradanı… Sonra tək bir ovuc yağış ələdi. Tək bircə ovuc. Yağış damlaları çiçək ətrinə bürünüb yerlə göyün tən ortasında süzdü.  Çox yağmadı. Şuşa günlərdi göz yaşını boğurdu. Səngərləri yaş eləmək istəmirdi. Əsgərinə soyuq olardı… Son ümidinə, son dayağına. Əsgərinə…
    Əsgərlər həyəcanla baxışdılar. Kimsə əllərini yuxarı qaldırdı. Kimsə barmaqlarını havada oynatdı:

· Yağış yağır… Azca çilədi… Yağsa, çətin olacaq. O dolayları sürüşə-sürüşə keçmək var e…
· Mənim də üzümə bir damcı düşdü. Amma kəsdi. Yağmadı. Qəribədir…

Başqa bir əsgər diqqətlə səmanı süzdü. Sonra dedi:

· Qəribə deyil. Heç də qəribə deyil… Cəmil, dediyin şeirin son misralarını bir də təkrar et.

Cəmil şeirin son misralarını səsləndirdi:

- Sağsansa, xəbər elə…

Bir ovuc yağış ələ …

Vətən…

Əsgər yerindən qalxdı. Cəmili qucaqlayıb silkələdi. Kürəyinə vurdu:

· Sağdır… Eşitdi səni. Gördünmü?! Tək bircə ovuc ələdi. Eşitdi… Anlayırsanmı, bu nə deməkdi?! O, bizi eşidir. Yaradan…
Cəmil nərə çəkdi. Ağladı… Hönkürdü:

· Sağdır. Sağdır Şuşa… Dağlar, ay dağlar… Səma, ey mavi səma… Meşələrrrrrr… Sağsınız. Öldürə bilmədi sizi düşmən…
Əsgərlər üzü dağlara sarı baxdılar. Dağların şiş ucunda bir topa duman ilişib qalmışdı… Və dumanın ağappaq tül örtüyü arasında Şuşa qalasının divarları bozarırdı. Əliağa Cəmilə pıçıldadı;

· Şuşanın dağları… O mahnını oxuyan olsaydı, dinləyərdik…
Cəmil yaşarmış gözlərini sildi:
· Sonra da vəhşi bir hücümla Şuşanın qoynuna doğru irəliləyərdik… Ey uşaqlar, kim oxuya bilər “Şuşanın dağları”nı?!

Səngərlərin hansındansa dilləndilər:

· İlkin… Onun səsi yaxşıdı… O bütün mahnıları bilir…
Əliağa:

· İlkin, oxu. Mənim səsim olsaydı, çoxdan salamlamışdım Şuşanı…

Səngərdən həzin bir səs havalandı:

Şuşanın dağları başı dumanlı,
Qırmızı qoftalı, yaşıl tumanlı,
Dərdindən ölməyə çoxdu gümanım.

Ay qız, bu nə qaş göz, bu nə tel,
Ölərəm dərdindən, onu bil,
Danışmasan da balam, barı gül.
Əsgərlər bir ağızdan təkrar etdilər:

- Ölərəm dərdindən, onu bil…

Komandir:

· Diqqət! Şuşanın dərdindən ölmək istəyən kim varsa, hazır olsun! Nəğmə bitən kimi hücuma keçirik… Şuşanı azad etməyədir yolumuz. Qarabağ Azərbaycandır!
Əsgərlər bir ağızdan:

· Qarabağ Azərbaycandır!

Günəş yenicə doğmuşdu. Əsgərlərimiz Şuşanın qala divarlarının önündə idilər. Komandirin bu dağların sərt və cadar-cadar üzü kimi boğuq və gurultulu səsi eşidilirdi:

· Nişan al,  dəqiqləşdir. Atəş! Afərin, oğulsan! Bir də nişan al, dəqiqləşdir, atəş! Uşaqlar, cəld olun. Mövqelərimizdə bir addım belə geri çəkilsək, Şuşanı yenidən itirəcəyik. 

· Düşmən qərargahı dağıdıldı. Bir zərbə ilə… Tozu göyə sovruldu…

Komandirin his və barıt çökmüş üzü işıqlandı:

- Vüsal, quşu gözündən vurur. Topçu Vüsal… - Sonra üzünü əsgərlərə tutdu. -Eyyy, danışanlar, ayıq olun. Düşmən çox hiyləgərdir…

· Komandir… 

Kimsə komandiri itələdi. Sinəsini ona tuşlanan güllənin qabağına verdi… Yıxıldı. ətrafındakı torpaq qızıl al qan oldu. Komandir ona tərəf atıldı:

· Qalx, qalx, əsgər. Əliağa… Nədən etdin bunu?! Nədən?!

Onun hönkürtüsü qala divarlarını aşıb Şuşanın canına doğru yeridi. Dağlar silkələndi, buludlar yerindən oynadı… Əsgərin gözləri dondu. Bəbəklərində Şuşanın qala divarlarının rəsmi həkk olundu. Və komandir titrəyən əllərini onun nur saçan üzündə gəzdirdi. Gözlərini qapadı. Qala divarları onun əbədi qapanmış gözlərində son yadigar kimi qaldı. Komandir pıçıldadı:

- Şəhadətin mübarək!

...Qadın üzü küləyə dayanmışdı. Zirvədə… Dümdüz, qürurlu, məğrur. İndi boynundan-boğazından süzülən dəniz suyu deyildi. İndi göz yaşları idi günəşin al şəfəqləri altında bərq vuran. O, qəfil səndələdi… Qayanın altındakı köpək həyəcanlandı. Qadının bu saat zirvədən düşəcəyini güman etdi. Üzünü zirvəyə tərəf tutub bayaqkı ulartıya bənzər səslə yenidən hürdü:

- Uuuuuhaaa, huuu, uuuuu…
Qadın üzünü Rəbbinə çevirdi. Elə bil səmanın mavi-çəhrayı fonunda qəfil bir işıq yandı. Qəfil bir nur səpələndi. Rəbb pıçıldadı:
· Ucaltdım, qadın! Ucaltdım! Oğlun şəhadətə yüksəldi. Əbədi dirilik əta etdim ona, Qadınnnnnn! Əbədi dirilik. 

Qadın azca səndələdi, amma yıxılmadı. Əvvəlkindən daha məğrur, daha şux dayandı. Pıçıldadı:

- Rəbbim... Səni səmanın mavisində aradım. Sübh şəfəqinin alov rəngli qırmızısında tapdım. Şəhidlərimin qanı hopmuş dan yerində pıçıltılarımı eşitdiyinə əminəm... Sən oğlumun şəhadətini mübarək et. Sən məqamını uca tut. Sən əbədi dirilik səadətinə qovuşdurduqlarına haqqını halal et, Rəbbim...

     Dəniz çoşdu. Dalğalar qayaya çırpıldı. Ağappaq köpüklü ətəkləri qayanın sərt üzünü yalaya-yalaya düz zirvəyə qədər qalxdı. Qadın bəmbəyaz oldu. Günəş onun ağ libasının zərrələrini parıldatdı... Sonra dalğalar qayanın üstü ilə üzüaşağı axdı... Qadını sarı zərli sahildə endirib dənizə süzüldülər... Qadının açdığı çığırla bir köpək addımladı... Əvvəl asta-asta, ehtiyatla... Sonra sürətlə, var gücü ilə... Qaçdı, qaçdı... Dalğalar sahildəki izləri bir həmlədə yudu... İzlər dənizə qarışdı...
